
аир гьикьван еке хьайитIа, гьакь-
ван адакай кхьинни четин я, жа-
вабдарвални пара я. Бязи шаир-

дин яратмишунар гьеле вичел чан аламаз 
рекьида, бязидан яратмишунри вич кьей-
идалай кьулухъни халкьдиз къуллугъ 
ийида ва ахьтин шаирдин тIвар, адан 
къелемдикай хкатай гьар са цIар багъри 
халкьдиз къвердавай истеклу жеда.

Ахьтин чIехи шаиррикай сад Алирза 
Саидов я.

Алирза Саидов Дагъустадин шии-
ратдиз алатай асирдин 60-йисарин эвел 
кьиляй атана. А йисарин шаирри чпин 
яратмишунра асирра арадал атанвай 
гзаф суалриз жавабар жагъурзавай.

Вичин чIехи устадвили, ватандаш-
вилин гьиссди, девирдин вилик авур 
жавабдарвили, хайи чIалал кIевелай 
ашукьвили Алирза Саидов а чIаван ши-
иратдин гьерекатда сад лагьай чкадал 
акъудна ва ам къени гьа дережада, кьа-
кьан кукIуш яз, амазма.

Алирза Саидов 1932-йисуз Ахцегь 
райондин кьакьан дагъдин Къутунхърин 
хуьре дидедиз хьана. Адан чIехи буба Ах-
цегь Магьарам эфенди зурба камалэгьли, 
философ, шаир, астроном, муаллим тир. 
Ада дагъвийррин азад ийидай женгиниз 
ХIХ асирда руьгьдин жигьетдай регьбер-
вал гайи Ярагъ Мегьамедазни тарс ганай. 
Адавай лагьайтIа, чирвилер имам Ша-
мила, шаир ва алим Алкьвадар Гьасана 
ва масабуруни къачурди рикIел хкун ку-
тугнавай кар я. Икьван дериндиз фен-
вай дувул авай ирсини Алирза Саидован 
яратмишунрин къамат, адан тан, хилер, 

путар арадал атунизни таъсир тавуна ту-
нач. Ихьтин сир вичив агакьнавайтIани, 
А.Саидова цIийи аямдин кьилин чирви-
лер Москвадин М.Горькийдин тIварунихъ 
галай Литературадин институтда къачу-
на. Ада гьам урусрин, гьам ракъэкъечIдай 
ва рагъакIидай патан халкьарин зурба 
ирс чир хъувуна. Гуьгъуьнлай лагьайтIа, 
ада вири а чирвилер санал сижифламиш-
на ва яратмишунрин цIийи хел – вичин, 
Алирзадин, хел арадал гьана. Ана дуьнья-
дин халкьарин шииратдин агалкьунрихъ 
галаз санал хайи хуьруьн яратмишунрин, 
фольклордин еке девлетдикайни менфят 
къачунва. Иллаки ам вичин хайи халкь-
дин къадим тарихдай атанвай риваятрал, 
махарал, адетрал, халкьдин лугьунрал, 
камаллу ибарайрал кIевелай ашукь тир. 
Халкьдин ирсини ам вичин хайи чилин 
сирериз, халкьдин къанажагъдиз, руьгь-
диз генани мукьва авуна.

Алирза Саидоваз вичин вахтуниз та-
лукь гражданвилин дерин гьиссер квай 
эсерар кхьин иллаки артух хас тир. Йи-
саралди арадал атай тежрибадин нети-
жада ада вичин шииратда вичикай ва 
аямдикай иллаки ачухдиз суьгьбетна. 
Дуьньяда гьинал гьихьтин вакъиа кьи-
ле физ хьанатIани, шаирди  тIал ва я 
агалкьунрин гьалаба вичин хсуси тIал 
хьиз, хсуси шадвал хьиз кьабулиз хьа-
на. И жигьетдай «Уьмуьрдин жилет» 
тIвар алай баллада иллаки таъсирлу-
ди я. Ана тIвар-ван авай гуржи духтур, 
вичи сивинсузриз аялар хьунин жигьет-
дай медицинадин рекьер жагъурай про-
фессор Андро Жордания рикIел хкизва.  

Балладада еке къалабулух кутадай 
вакъиа кьиле физва. Цавай цIай кьу-
на аватзавай самолетда чIехи духтурди 
вичихъ авай инсан хуьдай жилет патав 
гвай аялдив вутузва. Вичин чандилай 
гъил къачуна, аялдин уьмуьр хуьз-
ва. Гьа ихьтин жавабдарвал шаирдини 
гьиссзавайвиляй, гьакьван дерин мана-
дин образни арадал атанва.

Дуьньядал чеб тIимил тир халкьар 
пайи-паяр ийизвай девирди шаирдик 
генани еке къалабух кутуна. Ам ви-
чин хайи халкьдин кьисметдал датIана 
бенд тир. Адаз художественный лите-
ратурадин куьмекдалди халкьдиз ви-
чин эрзиман мурадар кьилиз акъуддай, 
лезгийрин садвал, мили идеалар хуь-
дай мумкинвал гуз кIанзавай. И тема 
иллаки 60-70-йисарин чи шииратда 
кьетIендиз къарагъариз хьана. Тарих-
дин кьисметрикай галай-галайвал ра-
хун тавуна гьич са чIехи шаирдивайни 
ва прозаикдивайни акъвазиз хьанач. И 
жигьетдай, Етим Эминанни Алкьвадар 
Гьасанан гражданвилин эсеррилай гуь-
гъуьниз Забит Ризванован, Алирза Саи-
дован ва адавай тарсар къачур гзаф ша-
иррин алахъунар тарифлубур я.

А.Саидова миллетдин садвилин, аслу 
туширвилин, мили къанажагъ хуьнин, 
тарихдин гьахъвал хуьнин месэла «Лез-
ги куьче» тIвар алай эсерда лап хцидаказ 
къарагъарнава. Девирда кьиле физвай 
гьахъсузвилерин чинни астIар гьихьтин-
ди ятIа бес кьадардин викIегьвиледи ва 
жавабдарвилелди ачухарнава. Ам вичин 
халкьдин кьисметдал, адан тарихдал, 
руьгьдин чешмейрал лап кIевелай ашукь 
тир ва адахъ галаз ивидалди алакъада 
авайди гьиссзавай.

Адан «Лезги куьче» азадвилихъ, сад-
вилихъ тамарзлу тир халкьдиз бахшна-

вай ва «гележегдин вилерилай чешме-
гар» алуддай жегьилриз тунвай веси я.

Шарвилидин туруниз ирид темен 
гуз гьазур тир, халкь патал ирид гуьлле 
кьабулиз гьазур тир шаирдиз халкьдин 
рикIе авай экуь мурад хъсандиз чидай. 
ГьакI хьайила, Самурдин кьве патани 
экIяй хьанвай лезги чилин садвал хуьн 
шаирди вичин ва хцин сифте буржи тир-
ди ачухдиз лугьузва.

«Хцихъ галаз ихтилат» тIвар алай 
чIехи эсер шаирдин къелемдикай хкат-
навай эхиримжиди тиртIана, ана адан 
гьиссер иллаки хцидаказ, нур, экв алаз, 
ифин алаз ачух хьанва. Ина куьлуь-шуь-
луьйриз ва я кьвед лагьай дережадин 
месэлайриз чка тунвач, кьилин месэ-
лайрикай: муьгьуьббадикай, Ватанди-
кай, уьмуьрдикай, чIалакай, инсанди-
кай ихтилат физва. Вични секиндиз ва я 
ярумчухдиз ваъ, ачухдаказ, ван-сес алаз 
суьгьбетзава. Ана шаирди «бубайринни 
рухвайрин» тема (чи вири литературай-
риз вири девирра хас тир тема) гзаф те-
рефрихъай ачухнава.

Алирза Саидов уьмуьрдин куьруь 
рехъ фена. Гьайиф! Амма гьакъикъи ба-
жарагъдиз ва шииратдиз садрани яшар 
ва я са гьихьтин ятIа гуьтIуь сергьятар 
гуз жедач. Уьмуьрдин фактарихъ га-
лаз гьакъикъи талант са акьван белки 
алакъадани жедач. Адахъ са акьван 
метлебни авач жеди. И жигьетдай 27 
йисуз яшамиш хьайи Лермонтов, гьакь-
ван тIимил яшамиш хьайи Есенин ва 
я лезгийрикай Алибег Фатахоф хьтин 
устадрин яратмишунар рикIел хкун 
кутугнава. Абурун биография абурун 
яратмишунра ава. Яратмишунри абу-
рун уьмуьрдиз эбедивал гузва. Алирза 
Садовни гьа жергедай сад я.

Зи хва… Ингье, вун дуьньядиз атана.
Шарвили туш. Туш вун авчи Пиримни.
КичIе жемир, тик жигъирар атIана,
РикIни беден жеда уьтквем, лигимни.

КичIе жемир, ракъини ваз чим гуда.
Нек гуда ваз хур ахъайна дидеди.
Къуншид руша ваз ашкъидин сим гуда,
Азаддиз кам вегьидай рехъ – уьлкведи.

КичIе жемир, бубани ви акъваздач
Чаради хьиз килигиз са патахъай:
Ви кьепIинал цIай гъидайди агажда –
Дяведин къул худда твадай «тIапIахъан».

Лай-лай ягъиз тач душмандин тупарив,
Дидед чинай нагъв фидайвал сел хьана.
Винтовка кьаз чирда за ви тупIариз,
Хайи Ватан хуьз фидайвал тел хьана.

Чирда за ваз сирлувал чи кьуьлерин,
Авай чпе чешмеярни¸ чарчарни,
Риваятар Шалбуз дагърин синерин,
КIани рушаз кхьидайвал чарарни.

Дуьз лагьайтIа, им зид гьакIан гаф хьана,
КIанидаз чар кхьидайвал чидач заз.
Лагьай гафар фена лацу каф хьана,
Талгьай гафар… Тахьанвай гвен гуьдач за.

Чирда за ваз пак адетриз гьуьрметиз,
Мердвилелди кьабулдайвал мугьманар,
Инсан маса гудай касдиз лянетиз,
Тахьун патал чилел бахтсуз инсанар.

КичIе жемир, зи хва, и чил алем туш,
Алемда ви чил къумадин са тар я.
Вунни тек са легьзе кьазвай цIелхем туш,
Вун и дуьнья эцигзавай устIар я.

Эциг дуьнья инсанар шад жедайвал,
На туькIуьрай кIвале чуьнгуьр ядайла,
Алхишдалди элди ви тIвар кьадайвал,
На багъишай булахдай яд хъвадайла.

Эциг дуьнья, илиф яргъал алемдиз,
Къуй ви кьве гъил планетрив агакьрай,
Ягъа михер-ракетар на уьтквемдиз,
Къуй ви гъили цавун тагъни уяхрай.

Амма михьиз хкаж хьана цавариз,
Чилеллай чун алудмир на рикIелай.
Бадедиз цуьк багъишна на сувариз,
Дидедизни – темен фидай рекьелай.

Зи хва, чилел ала зурба няметар:
Сад техил я, муькуьдни – чIал инсанрин,
Ви Ватандин чIуриз тежер сергьятар,
Аяларни, жедай дуьнья масанриз.

Чирвал, белки, чарх я жеди чилерин
Хцийизвай чи фикирдин чукIулар
Зегьмет, зи хва, чагъ я жеди чилерин,
Лигимзавай чи луварин цIакулар!

Са затI ава и дуьньяда, зи шараг,
Тежер багьа къашарихъни дегишиз:
Намус я ам – ви къалханни, ви яракь,
Ви шив, тежер масадавай вердишиз.

Зи хва… Ингье, вун дуьньядиз атана.
Шарвили туш. Туш вун авчи Пиримни.
КичIе жемир, тик жигъирар атIана,
РикIни беден жеда уьтквем, лигимни.

Чи йикъара бул я къариб адетар:
Инсан хайи югъ гьи югъ яз гьисабда?
Йисаралди ийиз жеда гьуьжетар,
АватIани сургуч алай ктабда.

– Симинилай фейи югъ я хайи югъ!
– Ваъ, хайи югъ я сифте цан цайи югъ!
– Хци диплом гъайи югъ я хайи югъ!
– Ваъ, хайи югъ я на Ватан хвейи югъ!

Халкьдин уькIуь-цурудак пай тахьайди
Виш йисузни кьадач элди хайидай.
Халкьди вичин рикIин паспорт тагайди
Гьисабда гьакI «хун тавуна» кьейидай.

Заз чидайвал, са кар кьунвач гьисаба,
Хайи югъ я хциз чIал чир хьайи югъ.
ЧIал авачир дуьнья тушни харапIа?!
Гаф акъатай югъ я на тум цайи югъ.

ЧIал чидайла дипломни вахъ къекъведа,
ЭгечIда вун симинални кьуьлериз,
Дяведайни гъалиб хьана хкведа,
Цанни цада чан-рикI ийиз чилериз.

ЧIалан вилик къизил вуч я къиметдиз?
ЧIалан вилик ирид цавни даяз я.
ЧIал мандат я, зи хва, гьар са миллетдин,
Ам дуьньядиз экъечIзавай дарваз я.

Муьгьуьббатдин муькъвер, селди тухванвай,
ЧIала бирдан садахъ гилиг хъийида,
Хажалатди кана жигер кьуранвай
Бендедизни чIала дарман ийида.

ЧIала гагь-гагь кIевда сивер тупарин,
Къанлуярни хъийида, хва, баришугъ.
Гьисаба кьун тавуртIа чIал тупIарин,
Гьар са халкьдин чIал я вичиз ярашугъ.

ЧIала гъетер кьуна чилел авудда,
Ачухда ви вилик дуьнья, ктаб хьиз.
ЧIала Эмин чи рикIерив агудна,
Вири дердер алудзавай запаб хьиз.

Гафар жеда ви рикI чпиз ачух тир,
Галукьунни чехирди хьиз пияндай.
Вичин чуьнгуьр хкажайла ашукьди,
Чахмахди хьиз цIелхем гъидай ви чандай.

Жумарт жеда гафар, чил хьиз гуржийрин,
Гуьрчег жеда, урус там хьиз нисинихъ,
Гагь туьнт жеда абур, кьуьл хьиз лезгийрин,
Гагьни секин, дидеяр хьиз кьепIинихъ.

Гафар жеда, инсанар хьиз, уьтквембур,
Ви душмандал фидай хура хур туна,
Гафар жеда, гъетер хьиз, чеб зегьембур,
ЧкIидайбур заманайра нур туна.

ЧIалан сирер, зи хва, чирна куьтягь жеч,
Куьтягь тежер саягъ сирер инсандин,
ЧIал авай халкь суьргуьндани куьлягь жеч,
Куьз лагьайтIа чIал куьлег я Ватандин.

ьана-хьанач са инсан, кьве вилни 
буьркьуь, кьве кIвачни кьуран-
вай. Садра ацукьна вичин къавун 

чIередал, и касди вичин кьисметдикай 
хиялриз жеда: вучиз адан чIулав кьис-
мет, бахтсуз кьисмет ихьтинди хьана? Я 
акваз жедач, я къекъвез жедач. За вуч 
ийин?..

Бирдан гьинай ятIани лув гана ата-
на, адан хуруда са лиф чуьнуьх жеда. 
Адан гуьгъуьналлаз са чинеруг къведа. 
Башламишда чинеругди инсандихъ га-
лаз суьгьбетиз.

– За фадлай са затIни тIуьнвач, зун 
гишила рекьизва. И ви хуруда чуьнуьх 
хьанвай лиф зи лиф я, вахце зи лиф, за 

ам неда. Эгер вуна зав зи лиф вахкайтIа, 
за ви вилерин экв вахкуда.

Лифре минетда, вахкумир зун, лу-
гьуз.

– Вуна зун адав рекьиз тамир, 
зун къутармиша. Эгер вуна зун 
къутармишайтIа, за ви кIвачер сагъар 
хъийида, вавай къекъвез хъижеда.

Инсан чашмиш жеда. Вуч авуртIа 
хъсан я? Ада вичин дустуниз эвериз 
тада. Къведа дуст. Чир жеда вуч месэла 
ятIа.

– Ам четин месэла я, – лугьуда дусту-
ни. – Ам заз чидай кар туш. Ваз вуч пара 
кIандатIа, жув калиг. Вилер, тахьайтIа 
кIвачер?

Кьил галтадда начагъ инсанди. Ду-
стунини са меслят гузвач. Вучда? Фи-
кирна-хиялана, эхирни ада чинеругди-
вай хабар кьада:

– Эгер за ваз лифрен чкадал са верч 
вахкайтIа, вун рази жедани.

– Гьелбетда, рази жеда, – лугьуда 
чинеругди. – Заз верч лифрелайни пара 
кIандай затI я, амма исятда верчер амач. 
ГьакI хьайила, зун лифрен гуьгъуьна 
гьатнава ман!

– Лап хъсан, – лугьуда набут инсан-
ди. – За ваз са верч багъишда, вунани ви 
гаф хуьда. – Ахпа ада лифрез лугьуда. – 
За вун къутармишзава, аку, вунани ви 
гаф хуьда гьа!

Набут инсанди чинеругдиз са верч 
гуда, чинеругди верч тIуьна, фена гьинай 
ятIани са гьихьтин ятIани векьер гъида 
ва инсандиз лугьуда хьи, гьа и векьерин 
миже алтадайтIа, ви вилер сагъ хъижеда.

Лагьана икI, чинеруг хкаж жеда ца-
вуз.

– Гила ви нубат я, – лугьуда инсанди 
лифрез.

Лифре инсандиз кIвачер гьикI сагъ-
арна кIандатIа, гьихьтин дарманар аву-
на кIандатIа, лугьуда. Амни лув гана ца-
вуз хкаж хъжеда.

Инсанди къушари лагьайвал ийида 
ва адан вилериз экв хкведа, кIвачерни 
сагъ хъжеда.

И махунин метлеб адакай ибарат я 
хьи, гзаф вахтара чна, инсанри ийидай 
кар жуван акьулдивди авуна кIанда. 
Эгер набут инсандиз адан дустуни са 
меслят къалурнайтIа ва ада ам кьилиз 
акъуднайтIа, ам я вилериз экв хтана, 
кIвачер авачиз, я тахьайтIа, кIвачер 
сагъ хъхьана, вилера экв авачиз амукь-
дай.

Кьуьзуь яз гьатна гужа
Са къарини са къужа.
Кас авачир куьмекдай,
Кац амай са зирекди.
Къадирсуз кац акьалтIай,
«Яцрахъ дана» акалдай.
Каци агьвал кьатIана,
Ягьсуз каци лагьана:
– Дегиш я дуьньядин муд,
Кутаз тахьуй зак умуд.
Акъвазмир зал вил алаз,
Гьардахъ хуьдай кьил ава. –
Лагьана хьиз катна кац,
Тама-тара гьатна кац,
КIвачел къабар жедалди,
Хурушумар къведалди
АцIуриз хьанач руфун,
Я фу гьатнач, я къафун.
Башламишна къвал ягъиз,
Къаткана ам ял ягъиз.
Кхунна кац, ацукьна,
Нерихъ са ял галукьна.
Ял тир багьа няметдин,
Кьифрен ял тир лезетдин.
Юргъун беден юзурна,
Кьифрен тIеквен жагъурна.
Кьиф ухшар тир темендиз,
ГьикI гьахьрай кац тIеквендиз?
Амукьна кац эвер гуз,
Хурт хьанавай беден гваз.
– Я кьиф, я кьиф, багъриди,
Дуьз кар яни им види?
Гьинва гьуьрмет мугьмандиз?
Зунни амач кIубандиз.
Бейнидиз жеч зарарни,

Акъатнава сарарни.
Зун югъни йиф къекъвенва,
ПертIех хьанва, кьеженва.
Садахъни зи къал амач,
Кьуьзуь хьанва, гьал амач,
Къал-къиждихъай катнава,
И тамара гьатнава,
Къулай са пIипI ислягь тир
Жагъанач заз – куьлягьдиз.
Гъамлу рикIел пас ала,
Заз чир, зун чир кас авач.
Зи ялвардиз жаваб яз,
Ви кIвалин рехъ суваб яз,
Гъуцари заз къалурна.
Квадар мийир абур на.
Гъуцарихъ хьурай хатур,
Тек са йифиз кIвале тур.
Язух ша зун – къураба,
Къазанмиша сувабар.

Жаваб гузва кьифре икI:
– ГьикI тада вун, ягъан гьикI?
Зи несилдин душман, вал
Ихтибарна, кIубанвал
АвуртIа зун шедачни,
Зун келлегуьз жедачни?

«Жанавурдал хпер хьиз»,
Зун ви тапан кьинер гуьз
АмукьайтIа, гуж я, гуж.
– Я, азиз кьиф, вун гьахъ я,
За тухвай рехъ патахъ я.
Зи гунагьар пара я,
Гьайифарни хара я.
«Душмандикай дуст ая,
Ажугълувал суст ая,
Рагьимлувал хъсан я»
Лагьанвачни мисалра?
За гъуцарин вилик кьин
Кьазва, арха жеда вин,
Са вин ваъ, куь виридан,
Пехилвалрай гъейрида.
– СикIрен сиве кьил турдаз,
Душмандизни зил кьурдаз
Ухшар хьайла гьикI хьурай,
Акъатзава рикI хурай?
– Яд авахьна саф ама,
Мад захъ лугьур гаф амач.
Чан атанва туьтуьниз,
Нефес дар, туьд гуьтIуьни.
Уьмуьрдивай зун тух я,
Я гъуцар, зи язух я.
Заз цаварал чка це,
Аси касдиз жаза це.

Рак ахъайнач фагъирдиз,
Жаза хьурай агъурди.

Кьиф кичIела зурзана,
Чкадилай юзана.
«Кьабулин и къураба,
Заз гъуцари сувабар
Кхьтин, белки, за вучин,
Акурай заз кацин чин»
Фикирна, рак ачухна,
Кац гьахьна, кьил бачIухна.
Тум амукьна куьчедал,
Акурбурни хъуьреда.
Фена хуш-беш, суьгьбетар,
Кацин тапан хкетар,
Кайвани – кьиф юрцевай
Иля-тиля кIатIавай
Гъиз кациз теклифзавай,
Кацини тарифзавай.
Са шумуд сят алатна,
Гьарайдин ван акъатна.
Къецел алай чIулав йиф,
РакIарихъни къунши кьиф
Гьарайдавай рекьидай,
Ктад хьана ивидай.
Лагьай мисал дуьз хьана,
Кацивай вич хуьз хьанач.
Иви физвай кьиф ада
Туькьуьмна декьикьада.
Кьвед лагьай кьиф серсер я,
Кацин сарар мишер я.
Башламишна къугъунар,
Гагь ахъайиз, гагь кьунар.
– Я къадирсуз, я залум,
Куьз ийизва заз зулум?
Ви кьинерин гьим я сир,
Дугъривал я зи тахсир.
Агъуна зун душмандихъ,
Адан гьахъсуз дувандихъ.

Кьифре вилер акьална,
Вич кьисметдин са гъална.
Декьикьаяр агъур я,
Аламатар агъзур я.
Къецел кицIер элуькьна,

Гуьрцелдихъ кьил галукьна.
Гъуьрчехъандин кицIи рум
Гана, кьуна кацин тум.
Ялна тIеквяй авудна,
Тиф-тиф цавуз акъудна.
Хирер алай беден гваз
Кьифни катна туькIвендиз.
Эхирдайни вуч хьана?
Ягьсуз кациз гуж хьана.
Тапан кьинер себеб яз
Амукьна кац са себ яз.

– ЦIиб-цIиб-цIипIрехъан,
Яру кали ханани?
– Хана.
– ТIанцIин пчекар авунани?
– Авуна.
– Агъа дидедиз, вини дидедиз 
Тухванани?
– Тухвана.
– Заз тунани?
– Туна.
– Гьи кIвале ава?
– КIаник квай цIун кIвале.
– Авач хьи!
– Маргъу каци тухвана,
ЦIару каци тухвана.

Хуьруьн кьиле са верч ава,
Вечрен хъуькъуьмдик раб ква.
Раб чна сусаз гана.
Суса чаз тIунутI гана.
ТIунутI чна кицIиз гана.
КицIи чаз «амп» гана.
 «Амп» чна тарциз гана.
Тарци чаз пеш гана.
ЦIегьре чаз маар гана.
Маар чна сусаз гана.
Суса чаз алугайна.
Алугайни чна тIуьна.
Гьарам-шарам-пур-ррр!

1/2022 13



ехилар гвена, чуьлда амукьай 
кьилерни аялри кIватI хъувур-
далай   кьулухъ аниз са рехъ ала-

тай кьиф акъатна. Ина, ана ни чIугваз 
къекъвена кьиф, амма жагъай затIни 
хьанач. КIвачяй акъатна, вич яшамиш 
жезвай багъдиз хкведай рекье адаз ре-
кьин къерехда авай хъархъу таралай 
аватнавай са зурба кIерец акуна. Геж-
далди гьикIин-вучин талгьана, кьиф ви-
чин хци сараралди кIерецдин хъиредал 
алахъна. Гьа икI кьве югъ фена. Эхирни, 
тIеквен акъудна, кьиф кIерецдин къе-
нез гьахьна. Ихьтин женнетдин тIуьнар 
адаз садрани акурди тушир. Пагь, и 
кIерецдин хвехин ширинвал вуч тир! 
ТIуьна, тIуьна кьифре гьич кьил хкаж 
тийиз са гьафтеда. Хвехни гъери квай 
гужлу нямет я эхир. КIан жеда кьифрез 
яд. Элкъвез кIан хьана адаз вич гьахьай 
тIеквендихъди – ваъ, хьанач. Са гьафте-
да хвех тIуьнвай кьиф як-чIар атана, туп 
хьиз хьанвай. Гила вучрай? Гьа атайвал 
хъфида ман лагьана, тIеквендин къере-
хар сараралди хаз кIан хьайила, гьам-
ни гьакIан кар хьана. КIерецдай тIекв 
акъуддайла хайи сарара тIал гьатна, 
хьрхьамарни дакIуна кьиф дертегьли яз 
амукьна. Ацукьна кьиф, ацукьна, ваъ, 
жедач; цихъ къарих я. Эхирни кIерецда 
амай хвехверни тIуьн хъувуна, фики-
рар ийиз ацукьна. ЧIехи баде-кьифрен 
гафарни рикIел хкана: «Гишила рекьи-
далди, тIуьна кьин хъсан я». И мисал-

дини адан рикI секинарнач. ТIуьрбуьр 
вилерай хтана лугьудайвал, ядни тах-
куна, гишинни хъхьана язух кьиф вичи 
тIуьрда вич нез сятералди кIуьрез-цIраз 
яхун хъхьана. Гила адаз гьич хъиредай 
экъечIдай къуватни амачир. И арада 
багъдиз хтулни галаз чIехи буба атана. 
Хтул хъархъу таран кIаник квай хъипи 
пешерал хкадар жез къугъвазвай. Пеше-
рал кьуьл гузвай хтулдин батIришдин 
кIуфа элкъвей са затI акIана, а затIунай 
зайиф хьайи кьиф аватна. Хтулди къва-
лай тIекв акъуднавай кIерецдин хъире 
чIехи бубадиз къалурна. Буба гьасятда 
гъавурда акьуна.

– Килиг, хтул, – лагьана бубади, – и 
катай кьиф и кIерецда авайди тир, гьа-
хьиз адавай хьана, экъечIиз хьанач. Ви 
кьуьл галукьначиртIа, ам гьа хъиреда 
рекьидай. Акьул авачир кьиф я ман. 
Акьул авайтIа ада фидай рехъ хкядай-
ла, хкведай рехъни рикIел хуьдай.

***
Гьаятда кIвачер цавуз хкаж-

на кьилихъди акъвазнавай хтул 
акурла, бадедиз кичIе хьана.

– Саид, я чан бала, ам гьи 
къайда я вун акъвазнавайди? 
Иви кьилиз яда!

– Ваз затIни чизвач, баде. За 
кIвачериз фенвай акьул кьилиз 
хкизва.

– Вагь, – мягьтел хьана баде, 
– ваз ихьтин амал ни чирна?

– Им амал туш.
– Бес вуч я?
– Тарсар чир тийизвайла му-

аллимди заз тупунин гуьгъуьниз 
тIимил ката, ви акьул кIвачериз 
физва лагьана.

***
Дидеди вичин гъвечIи хциз 

лугьузва:
– Югъ рагъдандихъ элкъвен-

ва, алад верчериз са гъапавай 
тварар вегь.

Гада фена. Са арадилай диде 
гьаятдиз килигна.

– Я чан хва, вун уьндуьшкай-
рихъ вучиз галтугзава?

– Бес вуна верчериз туширни 
тварар це лагьайди?

***
Гада кIвализ хкведа. Ада 

дидедиз ахъайзава:
– Диде, ваз вуч хьанатIа чида-

ни? Къе автобусда за са халадин 
кIвачел кьуьл илисна. Гьасятда 
за багъишламишун тIалабна. Ха-
лади заз акъудна къенфет гана.

– Вуна адаз, гьелбетда чух-
сагъул лагьана. Лагьанани?

– Ваъ, диде, за адан кьвед ла-
гьай кIвачелни кьуьл илисна.

***
– Дах, начагь тахьун па-

тал жуван беден лигимарна 
кIанда.

– Гьелбетда, гьелбетда.
– АкI ятIа, дах, къаюхъ га-

лаз вердиш жедайвал гьар юкъ-
уз заз морожни къачудай пул це.

***
– Вуч ятIани вун къе днев-

никдиз дикъетдивди килиг-
зава, – лагьана шаклувилелди 
дахди вичин гададиз. Адан гъи-
ляй дневник акъудна вич ки-
лигиз башламишна. Ана му-
аллимди кхьенвай: «Тарсара 
цIапанрай яна, патав ацукьна-
вай ученикдин жибинда къиб 
туна, тарс тухуз тунач. Бубадиз 
мектебдиз атун теклифзава».

– Ламран хва лам, – лагьа-
на дахди, – вучиз вуна икьван 
гагьда закай чуьнуьхна? За вуна 
кIелзава лагьана фикирзавай. 
Вуна лагьайтIа, классда зоопарк 
ахъайнава. Вун вуж яз чIехи жез-
ва, угъраш?

– Дах, я дах, ам зи дневник 
туш-е.

– Бес види тахьана нинди я ам?
Чидач. Заз ам чи кIвалин пипIе 

авай куьгьне сандухдай жагъайди 
я.

Дахдиз са жуьре хьана.
– Алад исятда ам гьа алай чка-

дал эхциг. Мад зи ихтияр авачиз 
сандухра къекъвемир.

***
КIватIи-КIватIаш гьекьни каф 

хьана бадедин патав атана акъат-
на:

– Вун яру вучиз хьанва, я бала?
– И чи шемпIиди къе пакамлай 

зи кIвачер жакьвазва.
– Вагь! Жакьвазва? – къудгъун 

хьана баде.
– Жакьванни ийизва, чух-

ванни ийизва, гьич секинвал 
гузвач.

– АкI ятIа за адаз жаза 
гуда.

– Герек туш. За ган-
ва адаз жаза.

– Гьихьтин? Вучна 
вуна адаз?

– Вуна адаз цайи 
нек за хъвана.

***
Гадади вичин бубадивай 

жузазва:
– Дах, вучиз чIалаз 

дидедин чIал лу-
гьузва?

– Дидейрин ра-
хунрал гзаф рикI 
алайвиляй, – жа-
ваб гузва дахди.

***
– Буба, вавай заз са гъвечIи кавал 

цвайитIа жедани?
– Ви кавал куьз я, хтул?
– ГьикI куьз я? Вун кавал галаз 

кимел атайла, вирида къарагъна ваз 
чка гузва, еке гьуьрметар ийизва. 
КIвализ хтайла бадедини ваз гъуьнтI 
гузвач. Зун вал пехил я, буба.

– Ваз ни гъуьнтI гузва, чан хтул?
– Вирида, вирида, буба. Экуь-

нахъ фад къарагъна мектебдиз зве-
ра, хтана туьтуьнай сарар авуна тар-
сар гьазура, къунши Селми бедадин 
дана жагъур хъия, хтана телевизор-
диз килигда лагьайла, мад ишезвай 
вах авай кьеб юзура. Ахпа дидедин 
патай къвезвай къиметни «экуьнлай 
няналди цIингавар ядайди» хьанва.

– Агь, хтул, кар кавалдал 
акъвазнавайтIа вуч тир. За зи 
цIингавар ядай вахтар алатна лугьуз 
гьайиф чIувазва, вун лагьайтIа зи ка-
валдал пехил я. Чун кьвед-
ни гьахъ я, хтул. Ка-
вал цвадай вахтар 
гьеле яргъа ама. 
За ваз са вижевай 
кIурт цвада, хъуьтIуьз алер-
раллаз цIингавар ядайвал.

***
– Мурад, пака гьисабунин тарсу-

най вад къачуртIа, за ваз вад морож-
ни къачуда.

– Диде, килиг дневникдиз, за сад-

ни ваъ, кьве вад къачуна. Гила заз 10 
морожни къвезва.

– ЦIуд моржни тIуьртIа, ви руфун 
тIа жеда, хва. Я чи меслятни акI хьана-
чир. Гьар йикъуз сад къачуда за ваз.

– Диде, за пуд лагьай класс 4-5-рал 
куьтягьайтIа, на заз вилисапед къачуда-
ни?

– Эхь, я хва, бес къачучни?
– Диде, чи арада жезвай савдаяр 

НуькI халадин савдаяр я. Амма чакай 
НуькI хала вуж ятIа завай сакани тайи-
нариз жезвач. Ша вуна заз мад сеферда а 
хкет ахъая.

***
– Буба – лугьузва Мурада, – вуна 

сикIрен са пад гьалал, муькуь пад гьа-
рам я лагьанайни?

– Эх, хтул, вирида гьакI лугьуда 
кьван.

– Гьалалди гьи пад ятIа?
– Ам садазни тайин туш, хтул.
– Бес гьикI хьурай?
– СакIани, сикIре эхирдал кьван ви-

чин сикIвал ийизва ман, акI тахьайла, 
адаз сикI вучиз лагьанва.

***
– Мурад, вун къе вуч секин я, хва?
– Къенин къалай башламишна мад 

за шандакьар хъийидач, диде.
– Чидач ман ви кьин эхирдал 

къведатIа…
– Къведа, къведа, диде. Гьар са баш-

ламишай кардихъ эхирни авайди я.

***
– Диде, зазни вахаз хьтин дабанар 

квай туфлияр къачу ман.
– Вун гьеле гъвечIизма, зи руш, 

чIехи хьайила къачуда.
Са арадилай дидеди айвандилай лу-

гьузва: «Саимат, бес я гьаятра катиз гал-
тугун. Вун са чIехи руш я, квар къачуна 
булахдал алад».

– Хьурай, чан диде. Зун булахдал 
фида, вун заз туфлияр къачуз туьквен-
диз алад.

– Ваз а гафар ни чирна?
– Вуна чирна, диде. Туфлияр кIан 

хьайила, гъвечIи руш тир, и са сятина 
закай чIехи руш гьикI хьана?

***
– Суткадин къене инсандин 450 миллиард эри-

троцитар, 30 миллиард лейкоцитар, 270-430 милли-
ардив агакьна тромбоцитар рекьизва. ИкI ятIани бе-
дендик абур гьа са кьадар яз амукьзава. 

***
– Малум тирвал, чи иви уьмуьрдин къене пуд се-

ферда цIийи хъижезва.

***
– Куьгьне девирра хирек хкуьрдачир. Ам ифирна-

вай ракьалди кудай.

***
– Александр Македонскийдин аскерри хирер икI 

сагъардай: хирериз рганвай ягълу цадай.

***
Тестикьарзава хьи, тIуьн тавуна инсан са вац-

ра яшамиш жеда. Ксун тавуна, яд хъун тавуна – са  
гьафтеда.

***
– Сарар шеткадалди михьиз 17-асирдилай башла-

мишна. Сарар йикъа кьве сеферда михьа: гуьчегвал 
патал пакамаз, сагъламвал патал няниз.

***
Телевизордиз кьве – кьве метрни зуран яргъалай 

килигна кIанда.

  ***
Сят туш, амма акъваз тийиз фида ам
Гъамни шадвал гуда, гьардаз чида ам.

  ***
КIеви-жими неда, хъвада,
Бес я, тух я лугьудач.
Гагь секин я, гагь лепеда,
Ракъиникни кьурадач.

  ***
ЦIалцIам, къайи, гуьзгуьдикай рехъдайди,
Рагъ атайла, накъвар вегьез шехьдайди.

  ***
Туькдин валчагъ дамах патал,
Хци кIуфни кIвалах патал,
Шарар тIуьнвай шарагар,
Гуя хъванва шарабар.
Муг кутунва чи къавук
ТIварни вичин  … .

  ***
Фуни дуьгъвер кьадайвал,
Дидени хъвер кьадайвал, 
Хас я кIару убадиз
Спел, чуру … .

  ***
Гатфарин шагь суфрадал,
Бадедиз пIагь суфрадал.
Синидин юкь, кукIадин,
Афар я ам  …  .

  ***
Регъве техил регъвена –
Гъуьр хьана.
Г – чIурна, къ – кхьена –
Къ…  хьана.

  ***
Дерзичидин гъиле раб,
ТIапIахъандин гъиле  …аб.

  ***
Шезва бицIек къалуриз сес,
Ксун патал вегьеда  …ес.

  ***
ГъвечIи рушан гъилева кул,
Экъиснава бадеди…?  ул.

  ***
Хьрак квайдан гъилева цIам,
Чухвазава темпелди …ам.

  ***
Гьалзава чубанди суьруь,
АтIунач чукIулди …уьруь.

  ***
Пар ялдай гьайван я –
Лам я.
Тарарин майдан я –
…ам я.

  ***
Алукьзава майдин сувар,
Ахъайнава лекьре …увар.

ус цекверикай рахаз 
хьайитIани цекверен-
ни ракъинин арада авай 

алакъайрикай ихтилат фида. Хкетар 
рикIел хкайтIани гьакI я. Яргъал 
рекьер атIана хквезвай цвег рагъ 
акIидалди кIвализ агакьун чарасуз 
яз гьисабда. ИкI вучиз ятIа?

Алимри и меселадал хейлин ах-
тармишунар тухвана. Абуру цекве-
ри ракъинал гуьзчивал тухузвайди 
тестикьарна. Цеквери ракъинин 
рехъ садрани фикирдай акъудзавач. 
И карди абуруз чпин йикъан крар 
планламишиз ва вахтунда кIвализ 
хквез куьмек гузва. Аквар гьалара 
гьар са цекврен бедендик ракъинихъ 
галаз алакъада авай алат ква. Ам 
гьим я, гьихьтинди я гьелелиг кьил 
акъатнавач.

И кар чирун патал алимри цеквер 
са кьадар вахтунда мичIи чкада туна. 
Экуьнал экъечIай цеквери теспача 
яз, рагъ экъечIдай ва рагъ акIидай 
патар какадарна. Аквар гьаларай, 
экуьнахъ кIваляй экъечIна фидайла 
цеквери экуьнин ракъинихъ галаз 
алакъа тайинарзава ва гьа фикирди-
лай элячI тавуна йикъан вири крар 
кьиле тухузва. Къвалавай чпин кра-
рик хкуьрдай ксар хьайила, абурун 
кьил квахьзава.

